
A: MACHNAMH 

Beidh tú ag féachaint ar ball ar mhír faoi thionól ealaíonta (an artistic symposium), Taighde Dána, a 

bhí ar siúl in Indreabhán i gConamara. Bí ag obair leis an duine in aice leat agus pléigí na ceisteanna 

thíos le chéile. Líonaigí isteach an tábla stór focal freisin le linn na cainte.  

Na focail atá agat: Na focail ba mhaith leat a fhoghlaim: 

 
tionól ealaíonta 
ceardlann 
 
 

 
creative 
contemporary 
the traditional arts 
 

 

1. Cén cineál ceoil is fearr leat? 

 

2. An dtaitníonn ceol traidisiúnta na hÉireann leat? 

 

3. Éist leis an amhrán a chum an file agus rapálaí, Séamus Barra Ó Súilleabháin. Cad a cheapann 

tú faoi? 

 

 

 

 

4. Féach ar an dá phictiúr seo a bhí ar Instagram. Cad a bhí ar siúl ag an tionól, dar leat? 

 

 

 

  

Tionól ealaíonta 
 

Leibhéal B1 

Éist leis an amhrán anseo 

B: FOCLÓIR 

1. Meaitseáil na focail Ghaeilge ar chlé leis na focail Bhéarla ar dheis. 

 

1. cruthaitheach a. the traditional arts 

2. ré órga b. contemporary 

3. na healaíona dúchais c. aim, objective  

4. comhaimseartha d. to spur into action    

5. iniúchadh e. the newness of her work 

6. éachtaint   f. creative  

7. sprioc  g. video artist  

8. taobh thiar de  h. examination    

9. físealaíontóir  i. boom, growth 

10. úire a saothair j. hint, glimpse  

11. borradh    k. behind  

12. a spreagadh chun gnímh  l. golden age 

 

2. Má chiallaíonn ‘cumadóireacht’ composition, cad is brí leis na téarmaí thíos? 

 

an chumadóireacht dhigiteach  

cumadóir digiteach  

 

3. Má chiallaíonn ‘tob-’ quick nó instant, cad is brí leis na téarmaí thíos? 

tobchumadóireacht (ainmfhocal)  

ag tobchumadh (ainm briathartha)  

 

4. Beidh an focal ‘scléip’ le cloisteáil sa mhír ar ball. An bhfuil focail eile agat féin ar an bhfocal sin? 

 

 

5. Cad is brí leis na focail seo? 

méarchlár  

poirt   

 

  

1 2 3 4 5 6 7 8 9 10 11 12 

C: TUISCINT 

1. Féach ar an mír den chéad uair. Bí ag obair leis an duine in aice leat ansin agus féachaigí ar na 

ráitis seo thíos. An bhfuil siad fíor nó bréagach? Cuir tic leis an bhfreagra ceart.  

 

Na ráitis Fíor Bréagach 

a) Eagraíodh an tionól chun iniúchadh a dhéanamh ar an ngaol idir 

na healaíona dúchais agus an ceol comhaimseartha. 

  

b) Ealaíontóirí óga as Baile Átha Cliath amháin a bhí ag cumadh 

liricí ceoil, píosaí rap agus amhránaíochta.  

  

c) Deir an tOllamh Tríona Ní Shíocháin go raibh an bhéim ar fad ar 

an gceol traidisiúnta. 

  

d) Bhí Síle Denvir, Séamus Barra Ó Súilleabháin agus Gary 

McCarthy ag tobchumadh le chéile. 

  

e) Deir Síle Denvir go raibh siad ag iarraidh inspioráid 

chruthaitheach a fháil ón áit a bhfuil na healaíona dúchais an-

láidir.  

  

f) Tá cáil ar an gcumadóir digiteach agus físealaíontóir, Katie Ní 

Chéilleachair, as bheith ag canadh as Gaeilge.   

  

g) Baineann Katie Ní Chéilleachair úsáid as fuaimeanna óna 

timpeallacht chun ceol a chumadh. 

  

h) Tá súil ag lucht eagraithe Taighde Dána an chéad ghlúin eile 

d’ealaíontóirí an domhain a spreagadh chun gnímh. 

  

 

2. Féach ar an mír arís agus líon na bearnaí sa script. Bain úsáid as na focail Ghaeilge a phléigh tú 

faoi B: FOCLÓIR. 

• Is cumadóir digiteach agus _______________ í Katie Ní Chéilleachair agus tá cáil uirthi as 

_______________. 

• Tugadh ________________ ar an nasc idir an ceol ________________ agus 

_______________.    

• Deir Séamus Barra Ó Súilleabháin go bhfuil ________________ mór faoin gceol 

comhaimseartha trí mheán na Gaeilge agus gur ________________ í seo. 

• Tionól ________________ a bhí sa tionól Taighde Dána. 

• Rinneadh ___________ ar an ngaol idir na healaíona dúchais agus an ceol comhaimseartha.   

• An _______________ a bhí _______________ cheardlann Denvir ná inspioráid a fháil ón áit 

ina maireann na healaíona dúchais agus ealaíontóirí óga na Gaeilge  _______________.  

D: FEASACHT TEANGA 

1: Cruinneas gramadaí (an tuiseal tabharthach)  

a) Cad iad na rialacha a bhaineann leis an ‘gcóras lárnach’ den tuiseal tabharthach? Léirigh na 

rialacha sin sna samplaí seo a leanas. Tá dhá cheann déanta mar shampla duit. 

 
 

Grúpa 1:  
ar an, ag an, leis an, 
srl. 

Freagraí  Grúpa 2:  
den, don, sa 

Freagraí 

b ar an + bord  = ar an mbord don + bricfeasta  = don bhricfeasta 

c ag an + cat  den + cóta  

g leis an + gúna  sa + garáiste  

f ón + Frainc  don + fear  

p faoin + pacáiste   den + páiste  

t ar an + traein  sa + teach  

d roimh an + dúshlán  den + duine  

gutaí  ag an + aois  sa + am, den/don + am   

s (bain.) ar an + sráid  don + saoire  

s (fir.) as an + sráidbhaile  sa + siopa  

 

b) Féach ar na samplaí seo a bhí sa mhír. Bain amach na lúibíní agus déan pé athrú is gá ar an 

ainmfhocal.  

 
ag an (deireadh seachtaine) ______________ don (ceol) ______________ 

leis an (gaol) ______________   ar an (ceol) ____________ 

ag an (am) ______________   ar an (ríomhaire) ______________ 

as an (áit) ______________   faoin (ceol) ______________ 

 

2: Saibhreas teanga (an focal ‘bun’) 

Tá go leor nathanna cainte i nGaeilge leis an bhfocal ‘bun’ iontu. Cuir na cinn thíos in abairtí lena mbrí 

a léiriú. Téigh go dtí www.teanglann.ie más gá.  

 

ar bun  

bun nó barr  

bunoscionn   

téigh i mbun  

  

http://www.teanglann.ie/

E: CUMARSÁID 

1: Caint 

Cé hé nó hí nó hiad an t-amhránaí nó an grúpa ceoil is fearr leat? B’fhéidir go dtaitníonn a lán 

amhránaithe leat ach roghnaigh grúpa nó amhránaí amháin anois agus cuir roinnt eolais faoin duine 

nó faoin ngrúpa sin i láthair an ranga. Bíodh na pointí thíos clúdaithe agat i do chur i láthair: 

 

✓ Ainm an amhránaí/an ghrúpa. 

✓ Cúlra an ghrúpa nó cúlra an amhránaí. 

✓ An chúis a dtaitníonn an ceol sin leat. 

✓ An t-amhrán is fearr leat ón amhránaí nó ón ngrúpa. 

✓ Cúlra an amhráin sin (cathain a eisíodh é srl.) 

✓ Cur síos gearr ar théama an amhráin. 

✓ Seinn an t-amhrán ar feadh 30 soicind os comhair an ranga.  

✓ Abair cén fáth a dtaitníonn an t-amhrán leat. 

 

 

 

 

 

 

 

 

 

 

2: Scríobh 

Scríobh postáil ghearr do na meáin shóisialta ag déanamh cur síos ar an amhránaí nó ar an ngrúpa 

ceoil is fearr leat. Tabhair an oiread eolais agus is féidir leat fúthu agus an chúis a dtaitníonn siad 

leat. Ná téigh thar 6 líne, mar sin féin. 

3. Cad a d’fhoghlaim tú?  

Líon an bosca thíos leis an stór focal nua a d’fhoghlaim tú sa rang seo. Téigh siar go dtí A: 

MACHNAMH chun an méid a scríobh tú sna boscaí sin a sheiceáil.  

 

Na focail agus frásaí nua atá anois foghlamtha agat: 

AN SCRIPT 

Maolra Mac Donnchadha 

Deir lucht ceoil a bhí ag tionól cruthaitheach de phobal na Gaeilge agus na Gaeltachta i gConamara ag an 

deireadh seachtaine gur ré órga í seo don cheol nua-aimseartha i nGaeilge. Eagraíodh an tionól Taighde Dána 

i seanscoil Sailearna leis an ngaol idir na healaíona dúchais agus an ceol comhaimseartha a léiriú. 

 

Eibhlín Ní Choistealbha 

Liricí ceoil, píosaí rap agus amhránaíochta á gcumadh ag ealaíontóirí óga ceoil na Gaolainne agus na 

Gaeltachta ag ceardlann speisialta mar chuid den dtionól1, Taighde Dána, a reáchtáladh i seanscoil Sailearna 

in Indreabhán. 

 

An tOllamh Tríona Ní Shíocháin 

Ollamh Bunaithe le Ceol agus na Taibhealaíona, Ollscoil na Gaillimhe 

Tá tionól ealaíonta ar bun againn ina bhfuilimid, is dócha, ag iarraidh iniúchadh a dhéanamh ar an gceol 

comhaimseartha trí mheán na Gaolainne agus ar na healaíona dúchais trí mheán na Gaolainne, ag an am 

céanna. Mar sin, tá meascán ann de cheol atá ana-chomhaimseartha2 agus ceol atá ana-thraidisiúnta. Agus tá 

ana-phlé ar bun agus tá scléip ar bun agus ana-chleachtadh ar fad ann. 

 

Eibhlín Ní Choistealbha 

Tugadh éachtaint ar an nasc idir na healaíona dúchais, an chumadóireacht dhigiteach agus rap, agus an 

tobchumadóireacht, i measc nithe eile.  

 

An Dr Síle Denvir, Ollscoil Chathair Bhaile Átha Cliath 

Bhí ceardlann agam féin agus ag Séamus Barra Ó Súilleabháin agus Gary McCarthy agus bhí muid ag 

tobchumadh. Agus is éard a rinne muid ná thóg muid foinn agus amhráin thraidisiúnta agus chuir muid ceol leis. 

Agus bhí Gary ag obair ar an ríomhaire agus chruthaigh muid píosa nua filíochta agus píosa nua ceoil. An sprioc 

a bhí taobh thiar de, is dóigh, ná an chruthaitheacht sin a tharraingt amach as an áit, an áit chéanna ina maireann 

na healaíona dúchais, ar bhealach. 

 

Eibhlín Ní Choistealbha 

DJ, cumadóir digiteach, agus físealaíontóir í Katie Ní Chéilleachair ó Chorcaigh, agus cáil uirthi mar gheall ar 

úire a saothair.  

 

Katie Ní Chéilleachair, DJ, Físealaíontóir  

Bím ag úsáid fuaimeanna ón nádúr timpeall na háite; cuirim fuaimeanna difriúla ar an keyboard. Is breá liom 

ceol jigs agus a leithéid a dhéanamh ar an keyboard; ansin is féidir leat saghas teicneo a dhéanamh ar an 

keyboard.  

 

Eibhlín Ní Choistealbha 

Tá borradh mór faoin gceol comhaimseartha trí mheán na Gaeilge, a deir Séamus Barra Ó Súilleabháin.  

 

Tá súil ag lucht eagraithe Taighde Dána an chéad ghlúin eile d’ealaíontóirí na Gaolainne agus na Gaeltachta a 

spreagadh chun gnímh.  

 

Eibhlín Ní Choistealbha, Nuacht TG4 i gConamara. 

 
 
 

 
1 Canúint na Mumhan atá ag an gcainteoir seo; mar sin, cloítear le nósanna na canúna sin maidir le 
réamhfhocail agus an t-alt – mar shampla, urú seachas séimhiú i ndiaidh ‘den’ agus ‘don’, agus urú ar 
ainmfhocail dar tús ‘d’ agus ‘t’. 
2 ana-chomhaimseartha, ana-thraidisiúnta srl. = an-chomhaimseartha, an-traidisiúnta srl. sa Chaighdeán 
Oifigiúil 

NÓTAÍ & FREAGRAÍ 

A: MACHNAMH 
Cleachtadh gearr cainte é seo chun tús a chur le rang bríomhar ina mbeidh na foghlaimeoirí ag 
féachaint ar mhír nuachta, ag déanamh cleachtaí cluastuisceana agus ag comhrá faoi thopaic a 
bhaineann leis an mír ansin.  
 
An aidhm atá leis na ceisteanna/gníomhaíochtaí sa chuid seo den cheacht ná go mbeidh deis ag 
na foghlaimeoirí ‘machnamh’ a dhéanamh ar an méid atá ar eolas acu faoin scéal (mír nuachta) 
atá le teacht. Lig do na foghlaimeoirí iad féin a ullmhú don topaic trí tharraingt ar an méid atá ar 
eolas acu cheana féin faoin scéal, trí chur agus cúiteamh a dhéanamh lena gcomhfhoghlaimeoirí 
agus trí mhachnamh a dhéanamh ar an stór focal atá acu agus nach bhfuil acu chun plé a 
dhéanamh ar an topaic. Iarr ar na foghlaimeoirí nóta a ghlacadh, sa tábla stór focal, de na focail 
atá acu cheana féin, ach níos tábhachtaí fós de na focail nach bhfuil acu i nGaeilge chun an topaic 
a phlé. Is féidir leo na focail atá in easnamh a scríobh sa tábla stór focal i mBéarla nó i dteanga ar 
bith. Ná bí buartha má théann na foghlaimeoirí i muinín an Bhéarla sa chuid seo den cheacht. 
Mínigh dóibh go bhfoghlaimeoidh siad go leor stór focal le linn an ranga chun an topaic a phlé ar 
ball. Tá sé tábhachtach béim a chur ar an méid atá ar eolas ag na foghlaimeoirí sa dóigh is go 
mbeidh siad oscailte agus dearfach faoin eispéireas foghlama atá le teacht. Beidh deis acu 
machnamh a dhéanamh ar an méid atá foghlamtha acu ag deireadh an ranga.  
 
Tabhair deis do na foghlaimeoirí na ceisteanna a phlé le chéile. Pléigh na ceisteanna leis an rang 
iomlán ansin.  
 
B: FOCLÓIR 

1. Féach: 
 

cruthaitheach creative  

ré órga golden age  

na healaíona dúchais the traditional arts  

comhaimseartha  contemporary  

iniúchadh examination    

éachtaint   hint, glimpse 

sprioc  aim, objective  

taobh thiar de  behind 

físealaíontóir  video artist 

úire a saothair the newness of her work 

borradh    boom, growth 

a spreagadh chun gnímh  to spur into action    

 

 

2. Féach: 

an chumadóireacht dhigiteach digital music composition  

cumadóir digiteach digital music composer  

 

 

1 2 3 4 5 6 7 8 9 10 11 12 

f l a b h j c k g e i d 

3. Féach: 

tobchumadóireacht (ainmfhocal) improvisation 

ag tobchumadh (ainm briathartha)  improvising  

 

4. Féach: 

spórt, spraoi, craic.  

 

5. Féach: 

méarchlár keyboard 

poirt  jigs 

      
C: TUISCINT 
1. Féach: 

a) Fíor. 

b) Bréagach. Ealaíontóirí óga na Gaeilge agus na Gaeltachta a bhí ag cumadh.  

c) Bréagach. Bhí meascán den cheol traidisiúnta agus den cheol comhaimseartha ann.   

d) Fíor. 

e) Fíor. 

f) Bréagach. Tá cáil uirthi as úire a saothair.  

g) Fíor.  

h) Bréagach. Ag iarraidh an ghlúin nua d’ealaíontóirí Gaeilge agus Gaeltachta a spreagadh chun 
gnímh.    

 
2. Féach: 

 

• Is cumadóir digiteach agus físealaíontóir í Katie Ní Chéilleachair agus tá cáil uirthi as úire a 
saothair. 

• Tugadh éachtaint ar an nasc idir an ceol comhaimseartha agus na healaíona dúchais.    

• Deir Séamus Barra Ó Súilleabháin go bhfuil borradh mór faoin gceol comhaimseartha trí mheán 
na Gaeilge agus gur ré órga í seo. 

• Tionól cruthaitheach a bhí sa tionól Taighde Dána. 

• Rinneadh iniúchadh ar an ngaol idir na healaíona dúchais agus an ceol comhaimseartha. 

• An sprioc a bhí taobh thiar de cheardlann Denvir ná inspioráid a fháil ón áit ina maireann na 
healaíona dúchais agus ealaíontóirí óga na Gaeilge a spreagadh chun gnímh. 

 

D: FEASACHT TEANGA 

1: Cruinneas gramadaí (an tuiseal tabharthach)  

a) Féach: 

 

 

Grúpa 1: 

ar an, ag an, leis an, roimh an, srl. 

Grúpa 2: 

den, don, sa 

b ar an + bord = ar an mbord don + bricfeasta = don bhricfeasta 

c ag an + cat = ag an gcat den + cóta = den chóta 

g leis an + gúna = leis an ngúna  sa + garáiste = sa gharáiste 

f ón + Frainc = ón bhFrainc don + fear = don fhear 

p faoin + pacáiste = faoin bpacáiste den + páiste = den pháiste 

t ar an + traein = ar an traein sa + teach = sa teach 

d roimh an + dúshlán = roimh an dúshlán den + duine = den duine 

gutaí  ag an + aois = ag an aois sa + am = san am; den/don am 

s (bain.) ar an + sráid = ar an tsráid don + saoire = don tsaoire  

s (fir.) as an + sráidbhaile = as an sráidbhaile  sa + siopa = sa siopa 

 

b) Féach: 

ag an deireadh seachtaine don cheol 

leis an ngaol   ar an gceol 

ag an am    ar an ríomhaire 

as an áit    faoin gceol 

 

2: Saibhreas teanga (an focal ‘bun’) 

Féach: 

ar bun Happening, afoot. (Cad atá ar bun anseo?) 

bun nó barr Confusing, aimless. (Níl bun ná barr leis an scannán.) 

bunoscionn  Untidy, overturned. (Tá an chistin bunoscionn. / D’iompaigh an bád 

bunoscionn.) 

téigh i mbun Go about. (Chuaigh sí i mbun oibre.) 

bun ar an aimsir Settled weather. (Níl bun ar an aimsir go fóill.) 

 
E: CUMARSÁID 
1: Caint 
Tabhair deis do na foghlaimeoirí labhairt faoin amhránaí nó grúpa ceoil is fearr leo féin. Ba cheart go 
mbeidís ar bís an ceol is fearr leo a roinnt leis an rang.  
 
2: Scríobh 
Iarr orthu postáil ghearr a scríobh faoin amhránaí nó faoin ngrúpa is fearr leo.  
 
3: Cad a d’fhoghlaim tú? 
Tabhair deis do na foghlaimeoirí nóta a dhéanamh de na rudaí nua atá foghlamtha acu. Bí cinnte go 
dtéann siad siar go dtí cuid A.  
 


